Cerdd ar ddull ymddiddan rhwng Cydwybod a Ffalster neu yn dangos y modd y mae Ffalster yn troi Cydwybod, i’w chanu ar Gonsêt Gwŷr Dyfi.

1.
Ffalster
Dydd da fo i Gydwybod mewn claear nod clir,

Ple buost yn teithio neu’n rhodio mor hir?
Pa fodd yr wyt eto, erbyn cofio, yn byw cyd?
Ti est yn ddieithrol i bobol y byd.

2.
Cydwybod
Rhodio’r byd yma er oes Adda yr wy’n siŵr,

Ces barch gan laweroedd ar diroedd a dŵr;
Er diodde’ cryn benyd i’m bywyd ar bâr
Mae eto rai dynion, wŷr cyfion, a’m câr.

3.
Ffalster
Pa faint yw dy oedran yn druan ar droed?
Ni weles un swbach arafach erioed!
Ti est y dydd heddiw (rwy’n bwrw) yn ddi-barch,
Gwell iti yn sydyn ymofyn am arch.

4.
Cydwybod
Pum mil yw fy oedran yn gyfan i gyd,

Saith gant a thri ugen da lawen di-lid;
Bûm gyda’r hen Adda ac Efa yn byw gynt
Cyn dwad o Ffalster oer hyder ar hynt.
5. 
Ffalster
Yr oeddwn yn bendant mewn llwyddiant yn llawn

Cyn Adda yn cynyddu neu dyfu mewn dawn;
Y fi aeth â’r rhyfel yn uchel i’r nef
I fysg yr angylion yn llawnion eu llef.

6. 
Cydwybod
Hoffi diniweidrwydd yn ufudd a wnes
A llawer o ddynion yn gyfion a ges;
Y duwiol hen dade a’m adwaene, bob dyn,
Cawn gwmni digyffro bawb yno bob un.

7. 
Ffalster
Y fi oedd y milwr neu draeniwr mawr drud,

Mi dynnes i’r ddalfa y rhan fwya’ o’r hen fyd;
Mi yrres Gain efrydd yn llofrudd i’r llawr

Am ladd Abel gyfion oedd wirion ei wawr.
8.
 Cydwybod
Pan welodd yr Arglwydd, da Lywydd di-lid,
Rhoes ddilyw ar y ddaear yn gynnar i gyd,
A minne efo Noa, man pura’ mewn parch,

I’n cadw’n dragywydd, mwyn ufudd, mewn arch.
9.
Ffalster
Gyda’r mab ienga’ o’r mwyna’ bûm-i
Yn ei galon yn gwylio ac yn llwyddo ar y lli’;
Mi dynnes felltithion, rai hirion, i’w had
Am watwar yn rhyfedd o’r diwedd ei dad.

10. 
Cydwybod
Bûm gyda had Abram, rai dinam ar daith,
O’r Aifft i wlad Canaan, rai gwiwlan eu gwaith;
Mi fûm gyda Mosus yn boenus bob awr
Rhag iti ddwad yno i’w ledio nhw i lawr.
11.
Ffalster
Plant Jacob fu i’m plesio, bawb yno bob un,

Ni feddet ti yn foddus un dawnus ond un;
Am bechu o flaen Mosus, anfoddus iawn faeth,
Mi yrres i ddalfa lu Cora i le caeth.

12.
Cydwybod
Mi fûm gyda Samson yn dirion mewn dawn
A Josiwa hefyd mewn llawen fyd llawn;
Dafydd a Solmon yn dirion ar daith
A’r llancie yn y ffwrnes bu gynnes eu gwaith.

13.
Ffalster
Aeth Samson, ŵr grymus wedd gofus, oedd gawr
Trwy ddwylo pur lymion ei elynion i lawr;
Aeth Dafydd trwy draha a Bathseba, rwy’n siŵr,
Os lladdodd Urias deg addas, ei gŵr.

14.
Cydwybod
Er maint dy ddichellion, afradlon ei fryd,
I ddenu cryn luoedd o bobloedd y byd

Rwyf finne yn cael llawer o nifer un iaith
I garu Cydwybod, rwy’n gwybod y gwaith.

15.
Ffalster
Rwy’n cerdded y dyrnas o gwmpas yn gall
A llawer o wledydd da beunydd di-ball;
Ni chlywes rhwng dynion, na gwychion na gwael,
Mo’r sôn am Gydwybod ddawn hynod, ddyn hael.

16.
Cydwybod
Rwy’n cael lletygarwch trwy heddwch tra hir
Yn Lloeger a Chymru, rwy’n tynnu i bob tir;
Mae ambell ddiniwed yn gweled y gwan
Trwy gadw Cydwybod, air hynod, i’w rhan.

17.
Ffalster
Os medra-i ddyfeisio ple yn tario yr wyt ti,
Os gwn-i fod undyn na ’mofyn â m’fi?
Os oes yr un tincer na chobler ychwaith
Na byddo ryw Ffalster ar gyfer eu gwaith.
18.
Cydwybod
Llawer dyn duwiol yn foddol a fu
Yn cadw Cydwybod bob diwrnod i’w dŷ;
Eglwysig weinidogion yn rhwyddion eu rhan
Trwy wneud elusenni i gael gweddi dyn gwan.
19. 
Ffalster
Ni fyn y personied mo weled dy wawr
Yn dyfod i ddiwyno na llwydo mo’u llawr;
Pe gwelen dy benpryd un munud ddim mwy
Ni chaet aros yno ond ymbledio am dy blwy’.

20.
Cydwybod
Mi fûm yn ffrind ffyddlon i ddynion o ddysg,
Fe’m galwe’r boneddigion un moddion i’w mysg;
Trafaelio’r holl wledydd yn ufudd a wnawn
A chwmni llaweroedd ar gyhoedd a gawn.

21.
Ffalster
Y fi sydd yrŵan yn llydan fy llais,
Gan bob Cymro rhywiog yn serchog a Sais;
Mewn ffeirie a mân gyrtie, lecsiwne, lwc sydd
I’m calyn yn wastad yn dwad bob dydd.
22.
Cydwybod
Er cymin d’anrhydedd gan fonedd i fyw

Ar wyneb y ddaear, mewn claear fodd, clyw,

Fe geriff rhai dynion, da foddion di-fai,
Gydwybod heddychlon modd tirion i’w tai.
23.
Ffalster
Y bobol gywaethog ariannog erioed,

Y fi sydd yn tendio pawb yno, pob oed;
Cau dwylo’r holl wragedd da weddedd di-wawd
Na rodden’ rhag newyn un blewyn o’u blawd.
24.
Cydwybod
Yr wyt yn gorchfygu neu’n mynnu ym mhob man

Trwy gyflawn anwiredd dirinwedd dy ran;
Ti dynni’r byd yma i laddfa o fawr lid

Yn uffern ddiwaelod (rwy’n gwybod) i gyd.
25.
Ffalster
Yr ydw-i ’n cael digon yn llawnion i’m llaw,

Pob galwad tra gwiwlon o ddynion a ddaw;
Yr ydw-i ’n cael croeso ac yn troedio pob tre’
Gan wragedd o’m deutu yn tyrru i drin te.

26. 
Cydwybod
Rwy’n mynd yn amddifad ddigariad, mi a’i gwn,

Est ti a’th gymdeithion â’r tirion fyd hwn;
Bydd eto bob dynion yn bruddion mewn braw
Am wadu Cydwybod ryw ddiwrnod a ddaw.

27. 
Ffalster
Nid oes un dyn salach neu wannach ei wedd,
Fe aeth dy gyfeillion yn fwynion i fedd;
Fe gladdwyd Trugaredd y llynedd yn llan,
Ti est tithe yn y diwedd anwedded yn wan.
Ffynhonnell

y llancie yn y ffwrnes (pennill 12):  Sadrach, Mesach ac Abednego oedd y tri llanc y gorchmynnodd Nebuchodonosor eu rhoi mewn ffwrn dân am iddynt anwybyddu cyfarwyddyd y brenin ac addoli delwau, gw. Daniel 3.1–30.

Cerdd ar ddyll ymddiddan rhwng Cydwybod [ ] ffalsder neu’n dangos ymodd y mae ffalsder yn Troi y Cydwybod iw chanu ar gonset Gwyr Dyvi.

1.

Dydd da fo i gydwybod mewn clayar nôd clir,

Ple Byost yn Teithio ne’n rhodio mor hir,

Pa fodd yr wyt etto erbyn cofio’n byw cŷd,

Ti eist yn ddiethrol i bobol y byd.

2.

Rhodio’r byd yma er oes adda’r wi ’n siwr,

Ces barch gan laweroedd ar diroedd a dŵr,

Er diodde cryn benyd im bowyd ar bâr

Mae etto rai dynion wyr cyfion am câr.

3.

Pa faint iw dy oedran yn dryan ar droed,

Ni weles un swbach arafach erioed,

Ti eist y dydd heddiw rwi’n bwrw’n ddi barch

Gwell iti’n sydyn ymofyn am arch.

4.

Pum mil iw f’oedran yn gyfan i gid,

Saith gan a thriugen da lawen di lid,

Bum gyda’r Hen adda ag efa’n byw gynt,

Cyn dowad o ffalster oer hyder ar hŷnt.

5.

Yr oeddwn yn bendant mewn llwyddiant yn llawn

Cyn adda’n cynyddu ne dyfu mewn dawn,

Y fi aeth ar Rhyfel yn uchel ir nef,

I fysg yr angylion yn llawnion i flef.

6.

Hoffi diniweidrwydd yn ufudd a wnes,

A llawer o ddynion yn gyfion a ges,

Y diwiol hên dade am adwaune bob dyn,

Cawn gwmni di gyffro bawb yno bob un.

7.

Y fi oedd y milwr ne draeniwr mawr drud,

Mi dynes ir ddalfa’r han fwya or hen fyd

Mi yres gain efrydd gyfion llofrudd ir llawr

Am ladd Abel gyfion oedd wirion i wawr

8.

Pan welodd yr Arglwydd da lowydd di lid,

Rhoes ddiluw ar y ddaear yn gynar i gid,

A mine efo Noa man pura mewn parch,

In cadw’n dragowydd mwyn ufudd mewn arch

9.

Gyda’r mab Jenga or mwyna bum i,

Yn i galon yn gwilio ag yn llwyddo ar y lli,

Mi dynes felltithion rai hirion iw hâd,

Amwatwar yn rhyfedd or diwedd i dad.

10.

Bum gyda hâd Abram rai dinam ar daith,

Or Aipht i wlâd Canan rai gwiwlan i gwaith,

Mi fum gyda Mosus yn bounus bob awr,

Rhag iti ddowad yno iw ledio nhw i lawr.

11.

Plant Jacob fu im plesio bawb yno bob un,

Ni feddit i’n foddus un dawnus ond un,

Am bechu o flaen Mosus anfoddus Jown faeth,

Mi yres i ddalfa lu cora i le caeth.

12.

Mi fum gyda Samson yn dirion mewn dawn,

A Josiwa hefyd mewn llawen fyd llawn,

Dafidd a Solmon yn dirion ar daith,

Ar Llangcie yn y ffwrnes bu gynes i gwaith.

13.

Aeth Samson ŵr grymys wedd gofus oedd gawr

Trwy ddwy law pur lymion i Elynion i lawr,

Aeth Dafudd trwy draha a bathseba rwi’n siwr,

[  ] lladdodd urias deg addas i gwr.

14.

Er maint dy ddichellion afradlon i fryd,

I ddenu cryn luoedd o bobloedd ybyd,

Yr wyf inau’n cael llawer o nifer un Jaith,

I garu cydwybod rwi’n gwybod y gwaith.

15.

Rwi’n cerdded y dyrnas o Gwmpas yn gall,

[
] o wledydd da beunydd di ball,

[
]es rhwng dynion na gwchion na gwael,

Mo[ ] am gydwybod ddawn hynod ddŷn hael.

16.

[ ]n cael lletugarwch trwy heddwch tra hir,

[ ]Lloeger a chymru rwi’n tyny i bob Tir,

Mae ymbell ddiniwed yn gweled y gwan,

Trwy gadw cydwybod air hynod iw rhan.

17.

Os medra i ddyfeisio ple’n Tario yr wyt i,

Os gwn i fod un dyn na mofyn a mi,

Os oes yr un Tingcer na chobler ychwaith,

Na botho riw ffalster ar gyfer i gwoith.

18.

Llawer dyn duwiol yn foddol a fu,

Yn cadw cydwybod bob diwrnod iw dŷ,

Eglwysig weinidogion yn rhwyddion i rhan:

Trwy wneyd Eluseni i gael gweddi dyn gwan.

19.

Ni fyn y personied mo weled dy wawr,

Yn dyfod i ddiwno na llwydo moi llawr

Py gwelen dy benpryd un mynud ddim mwu;

Ni cheit aros yno ond ymbledio am dy blwy.

20.

Mi fum yn ffrynd ffyddlon i ddynion o ddysg,

Fe’m galwe’r boneddigion un moddioo iw mysg,

Trafaelio’r holl wledydd yn ufudd a wnawn,

A chwmni llaweroedd ar gyhoedd a gawn.

21.

Y fi sudd yrowan yn llydan fy llais,

Gan bob cymro rhowiog yn serchog a sais,

Mewn ffeirie a man gyrtie leciswne lwc sudd,

In canlyn yn wastad yn dowad bob Dydd.

22.

Er cymin dy anrhydedd gan fonedd i fyw

Ar wyneb y ddauar mewn clauar fodd clyw,

Fe geriff rhai dynion da foddion difai

Gydwybod heddychlon modd Tirio iw [ ]

23.

Y bobol gowaethog arianog erioed,

Y fi sudd yn Tendio bawb yno bob oed,

Cau dwulaw’r holl wragedd da weddedd di [ ]

Na rodden rhag newyn un blewyn oi blawd.

24.

Yr wyt yn Gorchfygu ne’n mynu ymhob man

Trwy gyflawn aniwredd di rinwedd dy ran,

Ti dyni’r byd yma I laddfa o fawr lid

Yn uffern ddi waelod rwi’n gwybod i gid.

25.

Yr ydw’n cael digon yn llownion im llaw,

Pob galwad tra gwiwlan o ddynion a ddaw,

Yr ydw’n cael croeso ag yn troidio pob tre,

Gan wragedd om dauty yn Tyru i drin te.

26.

Rwi’n mynd yn amddifad ddi gariad mi ai gwn,

Eist i ath gymdeithion ar tirion fyd hwn,

Bydd etto bob dynion yn bruddion mewn braw,

Am wadu cydwybod riw ddiwrnod a ddaw.

27.

Nid oes un dyn Salach ne wanach i wedd,

Fe aeth dy gyfeillion yn fwynion i fedd,

Fe gladdwyd trigaredd y llynedd yn llann,

Ti eist ithe yn y diwedd anweddedd yn wann.

Hugh Jones Llangwm ai cant

Y testun

Argraffwyd yn yr Amwythig tros Evan Ellis. Nid oes dyddiad ar yr wynebddalen.

